
ВОВЕД:
I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за придонеси од задолжително социјално осигурување (“Службен весник на Република Македонија“ бр. 142/08 и 64/09) се уредени прашањата во врска со видовите на придонеси за задолжително социјално осигурување, обврзниците за плаќање на придонеси, обврзниците за пресметка и уплата на придонеси, основиците на кои се плаќаат придонеси, стапките на придонеси, начинот на пресметка, роковите на плаќање на придонеси, контрола на пресметување и уплата на придонеси, како и други прашања кои се значајни за утврдување и плаќање на придонесите.

Собранието на Република Македонија, во месец ноември 2008 година го усвои Законот за придонеси од задолжително социјално осигурување „Службен весник на РМ“ бр.142/08, кој започна да се применува од 1 јануари 2009 година, а во месец мај 2009 година донесе и Закон за изменување и дополнување на Законот за придонеси од задолжително социјално осигурување („Службен весник на Република Македонија“ бр.64/09). 

Примената на Законот придонесе за значително подобрување на состојбите во делот на пазарот на трудот, зголемување на социјалната сигурност на работниците и намалување на трошокот на работодавците поврзани со социјалните придонеси.

Во 2009 година, во услови на намалена активност на економските субјекти, порасна стапката на вработеност, а кај стапката на невработеност се забележува опаѓачки тренд во анализираниот период. Нето-платата за јануари 2009 година (првата плата од воведувањето на реформата) се зголеми за 13% во споредба со декември 2008 година, а во наредните месеци истата следи стабилен тренд. 

Од исклучително значење е фактот дека примената на Законот во практиката доведе до намалување на процентот на неисплатени плати во Република Македонија на историски најниско ниво до сега. Имено, во јануари 2009 година, само 2,6% од вработените не примиле плата, што претставува намалување од 4,9 п.п. во споредба со декември 2008 година.

По основ на придонеси од задолжително социјално осигурување од плата, во периодот од 01.01 до 30.09.2009 година, остварен е вкупен приход кој е повисок за 1,8% во однос на планираниот и повисок за 10,9% во однос на остварениот приход во истиот период од 2008 година, што е доказ за позитивното влијание од интегрирањето на наплата на социјалните придонеси и персоналниот данок на доход од плати и намалувањето на стапките на придонесите од задолжително социјално осигурување врз наплатата на придонесите. 

Покрај намалувањето на стапките на придонеси од задолжително социјално осигурување од 32% во 2008 година на 27,9% во 2009 година, наплатата на придонесите во 2009 година, во споредба со 2008 година беше поголема и во 
ниеден момент не беше доведена во прашање ликвидноста на фондовите и можноста истите да ги сервисираат обврските кон осигурениците.

Во услови на економска криза која ја зафати глобалната економија, која се прелеа и во Република Македoнија, истото претставува потенцијална закана за намалување на стапката на економска активност во земјата. Во такви услови, доколку се применуваат стапките на придонесите за задолжително пензиско и инвалидско осигурување и задолжително здравствено осигурување кои се дефинирани во основниот текст на Законот, ќе се предизвика намалување на приходите на фондовите по основ на придонеси за пензиско-инвалидско и здравствено осигурување. Затоа неопходно е да се ревидираат стапките на придонесите за задолжително пензиско и инвалидско осигурување и задолжително здравствено осигурување, како и придонесот за пензиското и инвалидско осигурување за стаж на осигурување што се смета со зголемено траење (бенефициран стаж) дефинирани во членот 31 од Законот за приоднеси од задолжително социјално осигурување (“Службен весник на Република Македонија“ бр. 142/08 и 64/09), а кои се однесуваат на 2010 година.

Согласно тековната економска состојба и проекциите за 2010 година неопходно е да бидат ревидирани. Истото се прави со цел заштита на интересите на осигурениците, односно зголемување на нивната сигурност преку обезбедување на соодветни приходи на фондовите и одржување на нивната способност за сервисирање на обврските кон осигурениците. 

Ревидирањето на наведените стапки е неопходно заради остварувањето на темелните вредности на уставниот поредок на Република Македонија - хуманизмот, социјалната правда и солидарноста, како и на правата на граѓаните на Република Македонија и обврските на државата дефинирани во член 34 од Уставот на Република Македонија, согласно кој граѓаните имаат право на социјална сигурност и социјално осигурување утврдени со закон и со колективен договор и член 35 од Уставот, согласно кој Републиката се грижи за социјалната заштита и социјалната сигурност на граѓаните согласно со начелото на социјална праведност.

Наведените причини ја наметнуваат потребата од донесување на овој Предлог закон.

II. ЦЕЛИ, НАЧЕЛА И ОСНОВНИ РЕШЕНИЈА 


Целта на измените на Законот за придонеси од задолжително социјално осигурување е да се изврши намалување на стапките на придонесите за задолжително пензиско и инвалидско осигурување и задолжително здравствено осигрување, во износ што ќе обезбеди одржување на ликвидноста на Фондот на пензиското и инвалидското осигурување на Македонија (ФПИОМ) и Фондот за здравствено осигурување на Македонија (ФЗО). 

Законот чие донесување се предлага се заснова на истите начела на кои се заснова Законот за придонеси од задолжително социјално осигурување:

1) Начело на задолжителност;
2) Начело на еднаквост;
3) Начело на рамноправност;

4) Начело на транспарентност.

Законот ги содржи и основните решенија на измените и дополнувањата кои се содржани во Предлог законот. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти.

V. СКРАТЕНА ПОСТАПКА ЗА ДОНЕСУВАЊЕ НА ЗАКОН ЗА ИЗМЕНУВАЊЕ НА ЗАКОНОТ ЗА ПРИДОНЕСИ ОД ЗАДОЛЖИТЕЛНО СОЦИЈАЛНО ОСИГУРУВАЊЕ

Со оглед на тоа што не се работи за обемен и сложен закон согласно член 170 од Деловникот на Собранието на Република Македонија (“Службен весник на Република Македонија” бр. 91/08), туку само се предлага промена на еден член со кој се врши корегирање на стапки на придонесите од задолжително социјално осигурување, се предлага овој Закон да се донесе по скратена постапка. Предложениот член се предлага да се применува од 1 јануари 2009 година, со исплата на јануарската плата.

ПРЕДЛОГ НА ЗАКОН

за изменување на Законот за придонеси од задолжително социјално осигурување

Член 1

Во Законот за придонеси од задолжително социјално осигурување ("Службен весник на Република Македонија" бр. 142/08 и 64/09), во член 31 став (1) во точката 1 процентот „16,5%“ се заменува со „18%“. 

Во точката 3) процентот „7%“ се заменува со „7,3%“. 

Во ставот (2) во алинејата 1 процентот „8,25%“ се заменува со „9,00%“. 

Во алинејата 2 процентот „6,88%“ се заменува со „7,50%“. 

Во алинејата 3 процентот „5,50%“ се заменува со „6,00%“. 

Во алинејата 4 процентот „4,13%“ се заменува со „4,50%“. 

Во алинејата 5 процентот „2,75%“ се заменува со „3,00%“. 

Член 2

Членот 1 од овој закон ќе отпочне да се применува од 1 јануари 2010 година, со исплатата на јануарската плата или дел од плата, надоместок на плата, пензија, односно друг паричен надоместок.

Член 3

Овој закон влегува во сила со денот на објавувањето во „Службен весник на Република Македонија“.

О Б Р А З Л О Ж Е Н И Е НА ПРЕДЛОГ - ЗАКОНОТ

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ - ЗАКОНОТ

Во членот 1 од Предлог законот за изменување на Законот за придонеси од задолжително социјално осигурување се утврдуваат стапките по кои ќе се пресметуваат и плаќаат придонесите за задолжително пензиско и инвалидско осигурување и задолжително здравствено осигурување, како и придонесот за пензиското и инвалидско осигурување за стаж на осигурување што се смета со зголемено траење (бенефициран стаж), во 2010 година. 

Со членот 1 се менува членот 31 од Законот за придонеси од задолжително социјално осигурување („Службен весник на Република Македонија“                                                                                                                            бр. 142/08 и 64/09), односно се менуваат точките 1 и 3, како и ставот 2 од истиот. 

Промената на точка 1 се однесува на замена на стапката за придонесот за задолжително пензиско и инвалидско осигурување од 16,5% на 18%. 

Промената во точка 3 се однесува на замена на стапката за придонесот за задолжително здравствено осигурување од 7% на 7,3%. 

Промената во став 2) се однесува на стапките на придонесот за пензиското и инвалидското осигурување за стажот на осигурување што се смета со зголемено траење (бенефициран стаж). Предложените стапки на придонесот за пензиското и инвалидското осигурување за стажот на осигурување што се смета со зголемено траење за 2010 година се прилагодуваат поради промената на основната стапка на придонесот за задолжително пензиско осигурување. Прилагодувањето е извршено за сите категории на бенефициран стаж.

Со членот 2 се уредува примената на овој закон, односно истиот ќе започне да се применува од 1 јануари 2010 година, со исплатата на јануарската плата или дел од плата, надоместок на плата, пензија, односно друг паричен надоместок.

Со членот 3 е уредено стапувањето во сила на законот, односно истиот влегува во сила со денот на објавувањето во „Службен весник на Република Македонија“.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со изменувањето на Законот за придонеси од задолжително социјално осигурување се врши усогласување со Законот за пензиско и инвалидско осигрување и Законот за здравствено осигурување.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени на Законот се врши намалување на вкупната стапка на придонесите од задолжително социјално осигурување (збирот од стапките на задолжителните придонеси за пензиско и инвалидско, здравствено и стапката на осигурување во случај на невработеност од 27,9% во 2009 година, на 26,5% во 2010 година или за 1,4 процентни поени. Истото значи дополнително намалување на трошокот на работодавците, со едновремено обезбедување на стабилен приход на Фондот на пензиското и инвалидското осигурување на Македонија и Фондот на здравственото осигурување на Македонија во 2010 година. 

Како ефект од предложеното решение во наредниот период се очекува понатамошно зголемување на стапката на вработеност и намалување на стапката на невработеност во Република Македонија и навремено сервисирање на правата по основ на задолжително пензиско и инвалидско и задолжително здравствено осигурување на осигурениците.

Текст на Одредбите на Законот за придонеси од задолжително социјално осигурување кои се изменуваат

Член 31

(1) Стапките по кои се пресметуваат и плаќаат придонесите почнувајќи со исплата на плата за јануари 2010 година се:

1) 16,5% за задолжително пензиско и инвалидско осигурување;

2) 4% стапка на придонес за инвалидност и телесно оштетување причинето со повреда на работа или професионална болест; 

3) 7% за задолжително здравствено осигурување;

4) 10% за задолжително здравствено осигурување за обврзниците кои придонесот го плаќаат на основица утврдена во членот 14 точки 11 и 14 алинеи 1, 2, 3, 4 и 5;

5) 13% за задолжително здравствено осигурување за обврзникот корисник на домашна и/или странска пензија кој придонесот го плаќа на износот на пензијата;

6) 0,5% стапка на дополнителен придонес за задолжително здравствено осигурување за случај на повреда на работа и професионално заболување и

7) 1,2% за задолжителен придонес за осигурување во случај на невработеност.

(2) Стапката на придонесот за пензиското и инвалидското осигурување за стажот на осигурување што се смета со зголемено траење изнесува:

· 8,25% за вршење на работи и задачи на кои ефективно поминати 12 месеца сметаат во стаж на осигурување како 18 месеца;

· 6,88% за вршење на работи и задачи на кои ефективно поминати 12 месеца сметаат во стаж на осигурување како 17 месеца;

· 5,50% за вршење на работи и задачи на кои ефективно поминати 12 месеца сметаат во стаж на осигурување како 16 месеца;

· 4,13% за вршење на работи и задачи на кои ефективно поминати 12 месеца сметаат во стаж на осигурување како 15 месеца и

· 2,75% за вршење на работи и задачи на кои ефективно поминати 12 месеца сметаат во стаж на осигурување како 14 месеца.


